
				ఈ పుట అచ్చుదిద్దబడ్డది
స - పట్నంలో గొప్పగొప్పవి ఏమన్నా చూశారా? 

జ్వా - ఎవడో దొరటండి. ఎక్కడ చూసినా వాడికొంపలే. అవి చూశాం వీధికి అయిదారు చొప్పున. 

స - ఆ దొరెవడండోయ్? 

జ్వా - టొలెట్టు దొరటండి. |

అన్నదమ్ముల పంపకాలమీద లెక్కయిచ్చి, కొంతసేపు చూసి, ఎవరూ చెయ్యలేకపోగా, 

మేష్టరు - సీరయ్యా! అన్నగారికి ఎన్నివంతులు? అని వుంది లెక్కలో? 

సీ - పదిహేనండి. 

మే - ఎన్నింటికీ? కళ్ళులేవూ? 

సీ - నూటికండి. 

మే - నూటికి పదిహేనయితే, ఒకటికి? 

సీ - నాకు రాదండి.

మే - ఏంతెగులూ, రాకపోడానికీ?  

సీ - ఇప్పుడే వెళ్ళొచ్చానండి.

తెలుగుమేష్టరు - లోకయ్య! పండిత పుత్రుడు - అంటే ఏమిటి?  

లో - పండితుని యొక్క కొడుకు. 

తె - సరే, కాని, సాధారణంగా అది ఏ అర్థంలో వాడతారు? 

లో - తెలియదండి. 

తె - తెలియనివాడు - అనే అర్థంలో వాడతారు. 

లో - అల్లావాడడం తప్పు కాదండీ? 

తె - ఏడిసినట్టేవుంది, నువ్వేనాఏమిటీ చెప్పేవాడివి! 

లో - కాదండి. పండిత మోతీలాల్గారి పుత్రుడు పండిత జహ్వర్లాల్ కాదండీ! ఇక ఆ మాటలకి అర్థం మార్చాలి, .

లక్ష్మమ్మ - గురవావధాన్లుగారూ! గోదావరి ఎప్పుడొస్తుంది ఈ యేడూ? ఇహమరి ఆషాఢం జొరబడిందికదా! 

గు - శుద్దాష్టమి దాటదుగా! 

ల - ఎవడెరుగు నాయనా. రూలుసామటీ, ఆఖండగౌతమికి? 

గు - మరి ఎందుకు అడిగారూ? కవికి లెఖ్ఖేమిటి, దాన్ని బంధించాడు. 

ల - ఏమని? 

గు - ఆషాఢశుద్ధ సప్తమ్యాం వచ్చునే వృద్ధగౌతమీ!  

అధవాతప్పిజారీనాం అష్టమ్యాం ఇహతప్పదూ|| 

ల - ఔర! ఔరా! ఏం కవులండీ! 


గు - అడ్డం ఏమిటీ? గోదావరిలో మునిగితేలిన ప్రతీ పక్షీ కవే!!

భమిడిపాటి కామేశ్వరరావు రచనలు - 1

